
Beavdegirji

Sámi girkoráđđi (SGR)

13. – 14.05.2009

Muoffie

Čoahkkimis ledje: 

Tore Johnsen, jođiheaddji – ii lean mielde áššis 24/09

Ingrid Jåma, nubbinjođiheaddji 
Inga Marie Nordstrand
Mareno Mikkelsen

Jonhild Joma 

Ingrid Johansen

Eai boahtán:

Bisma Tor Berger Jørgensen 

Várrelahttu Elin Vangen ii sáhttán boahtit

Čállingoddi: 

Gaskaboddosaš váldočálli Rávdná Turi Henriksen – oasálasttii 13.05   
Čálli Asta Johnsen

Ráđđeaddi Tove-Lill Labahå, čoahkkinčálli

Nubbindirektevra Gerd Karin Røsæg

Ráđđi doalai loahpaheami gaskaboddosaš váldočálli Rávdná Turi Henriksen ovddas ja attii skeaŋkka.  

Eahketipmilbálvalus 
Gaskavahku miessemánu 13. beaivvi dollojuvvui sámi/dáru eahketipmilbálvalus Ytteren girkus, Muoffie.

Ráđđečoahkkin rahppojuvvui ándavttain goappešat beivviid, gaskavahku Inga Marie Nordstrand ja duorastaga Mareno Mikkelsen.  

Mearkkašumit áššelistui: 
SGR ášši 24/09 Váldočálli virgádeapmi Sámi giroráđđái – cealkámuš  – U.off. § 25 sihkkojuvvo. Ovddiduvvo referáhttaáššiid oktavuođas.

Lassiášši:  

SGR 26/09:
Muđui - Sámegiela riektesuodjalus Norgga girkus  
Áššelistu:
SGR 16/2009:  Čoahkkingirjjit  

SGR 17/2009:  Referáhttaáššit 



SGR 18/2009:  Diehtoáššit   


SGR 19/2009:
 Sámi girkoeallinplána - ságastallanášši 


SGR 20/2009:
 Oskooahpahusplána – 1. geardde meannudeapmi 


SGR 21/2009:
 Sámi girkobeaivvit – oktasašbarggut viidáseappot – ságastallanášši 


SGR 22/2009:
 Gulaskuddanvástádus – Ipmilbálvalusođastus  




SGR 23/2009:
 Álbmotválljejuvvon olbmuid bargoeavttut  

SGR 24/2009:
 Sámi girkoráđi váldočálli virgádeapmi - U.off. § 25
SGR 25/2009:  Elektuvrraid nammadeapmi válljemiidda – vuođđojurdda 
SGR 26/2009:
 Muđui - Sámegiela riektesuodjalus Norgga girkus  
SGR 16/09
Čoahkkingirjjit

      1.  Sámi girkoráđi čoahkkingirji 25. - 26.02.2009 Evenáššis

Mearrádus: 


SGR dohkkeha čoahkkingirjji.

SGR 17/09
Referáhtaáššit
1) Čoahkkingirji Girkočoahkkimis 10. - 15.11.2008, Øyer – sáddejuvvon ovdal

2) Čoahkkingirji Girkoráđi čoahkkimis 05. - 06.03.2009, Oslo

3) Čoahkkingirji Girkuidgaskasašráđi čoahkkimis 25. - 26.02.2009, Oslo

4) Bargojoavku - julevsámi liturgiijjat:


- Referáhtta čoahkkimis 15.04.2008, Bådåddjå 


- Referáhtta čoahkkimis 02. - 03.10.2008, Bådåddjå


- Referáhtta čoahkkimis 28. - 29.10.2008, Bådåddjå 


- Referáhtta čoahkkimis 17. - 18.02.2009, Fuoisku 

5) Referáhtta Sámi oskooahpahusjoavkku čoahkkimis 17. – 18.11.2008, Oslo

6) Referáhtta lullisámi girkoeallinlávdegotti čoahkkimis 13.03.2009, Troanddin

Mearrádus:


Sámi girkoráđđi váldá referáhttaáššiid diehtun. 

SGR 18/09
Diehtoáššit

1) Sámi girkobeaivvit 12. – 14.06.2009, Anár:
      - Gihpa oktan prográmmain, 05.03.09, SGR:as ráđđelahtuide ja eará guoskevaččaide 

      - Gihpa oktan prográmmain, 06.03.09, SGR:as muhtin girkolaš orgánaide, 

         ásahusaide ja eaŋkilolbmuide 

      - Reive, 16.03.09, Sámediggái oktiiheivehuvvon ohcamuša birra ruhtadit Sámi

        girkobeivviid  

- Bovdehus ”Nuoraidleaira gos lea perspektiiva” lágideapmái Sámi girkobeivviid 

  oktavuođas

2) Reive 04.03.09 Clemens Eiendom KS:s, Oslo, kanturlanjaid birra Sámi girkoráđđái Romssas

3) Kopiija reivves 10.03.09 Kultur- og girkodepartemeanttas (KGD) ja kopiija reivves Sámedikkis KGD:ii, 27.04.09 boares girkolaš mearrádusaid birra sámegiela geavaheamis     

4) Bismagotteráđiid válljen 2009 – sámi báhppasuohkanat Davvi-Hålogalándda bismagottis:

      - Reive 06.03.09 Davvi-Hålogalándda bgr. SGR:ii ja vástádusreive 13.03.09 

      - Sámi báhppasuohkan Lulli-Hålogalándda ja Nidarosa/Hamara bismagottiin bajilgovva
5) Reive 22.04.09 SGR:as Davvi-Hålogalándda, Lulli-Hålogalándda ja Nidarosa bgr. sámi áirasa válljema birra ođđa bismagotteráđđái 

6) Reive 09.03.09 GR:as Justis- ja politidepartementii GR` gulaskuddancealkámuša NOU 2007:13 Den nye sameretten birra  

7) Reive 29.04.09 julevsámi sálmmat ođđa dáru sálbmagirjái 

8) Jearaldat 13.03.09 SGR:as jorgaleddjiide jorgalit dađistaga ja prográmmagálvvu kursema birra   

9) Bovdehus Ungdommens kirketing čoahkkimii 24. – 26.04.09, Bardufosstun

10) Sáttatgoddi Máilmmi religiovnnaid Parlamentii Austráliai 2009:s 

      - Reive 23.02.09 Sámedikkis 2009` prošeaktaárvalusa birra 

      - Ohcamuš oasseruhtadit, 03.03.09 SGR:as Sámediggái 

11) Rop fra Arktis – birasstafeahtta mii vuolggahuvvo Svalbarddas 21.-22.11.2009 Københavnii ovdal ON` dálkkádat TOPP čoahkkima 29.11.2009. 
12) Epoasta 18.03.09 Peter N. Proves SGRii jođiheaddji Tore Johnsena bokte álgoálbmotreferánsajoavkku ásaheamis LWF:as ja čoahkkin miessemánus 2009
13) Epoasta 28.04.09 SGR jođiheaddji Tore Johnsenis – ii sáhte oassálastit ”Healing of Memories” čoahkkimis 25. – 26.05.09 Románias
14) Epoasta 20.04.09 Ellen Cecilie Triumfas – bovdehus WCC:as Génevas álgoálbmot-čoahkkimii Uruguayas ja Bolivias 09. – 17.07.09
15) Reive 31.03.09 Feltprestkorpsas, Oslo, gulaskuddan čielggadeamis ”Religiøst mangfold og militær enhet – Geistlig betjening og etikkopplæring i et pluralistisk forsvar”
16) Reive 21.04.09 Davvi-Hålogalándda bismmas – sámi ipmilbálvalusat Bergenis - almmuhusgolut 
17) Oahppaladdanprográmma, oahppaladdanlogaldallan ja oahppaladdančoahkkingirji Davvi-Hålogalándda bismmas:

      - Oahppaladdamis Hárstadas ja Kanebogen báhppasuohkaniin 04. – 08.02.09

      - Oahppaladdamis Kvaløy, Hillesøy ja Sandnessund báhppasuohkaniin 22. – 29.03.09

18) Aviisačállosat
Lassidiehtoášši:  

19) Epoasta 12.05.09 Liv Janne Dehlinas; WCC NEWS: Message of the presidents of the WCC at Pentecaost 2009 
Mearrádus:
Sámi girkoráđđi váldá áššiid diehtun čuovvovaš mearkkašumiiguin čuoggáide 4, 8, 12 ja 14.

Mearkkašupmi 4. čuoggái: 
Sámi girkoráđđi oaidná ahte Bismagotteráđiid sámi báhppasuohkaniid bajilgovas livčče sáhttán eanet báhppasuohkanat mielde ja bivdá danne geahččat ođđasit dálá bajilgovas ovdal boahtte válggaid. Sámi girkoráđđi bivdá bargojoavkku mii demokratiijaođastusa oktavuođas galgá geahččat lagabui sámiide guoskevaš áššiid, váldit iežaset barggus mielde dán beali.   

Mearkkašupmi 8. čuoggái: 
SGR bivdá ovddidit ođđasit dieđu 8. čuoggá birra boahtte čoahkkimis. 

Mearkkašupmi 12. čuoggái: 
SGR bivdá eanet formálalaš jearaldaga áššis, ovdamearkka dihte almmolaš jearaldaga guoskevaš girkolaš orgánaide. 

 Mearkkašupmi 14. čuoggái: 
SGR bivdá eanet formálalaš jearaldaga  áššis, ovdamearkka dihte almmolaš jearaldaga guoskevaš girkolaš orgánaide. 

SGR 19/09
Sámi girkoeallinplána – ságastallanášši
Čoahkkáigeassu 
Sámi girkoráđđi ságastallá prinsihppalaš beliid sámi girkoeallinplánas.  

Ráđi ságastallama vuolggasadji lea sámiid álgoálbmotstáhtus, guđeládje plánas galgá heivehit strategiijaid mat sáhttet vuhtiiváldit sámiid vuoigatvuođaid álbmogin álbmotgirkus ja movt ásahit oktavuođaid gaskal strategalaš dási ja báikkálaš sámi girkoeallima. 

Mearrádus:

Sámi girkoráđđi bivdá čállingotti ja bargojoavkku erenoamážit čalmmustuhttit 
čuovvovaš beliid plánabarggus viidáseappot: 

· Sámi girkoráđđi hálida sihkkarastit rievtti geavahit sámegiela girkolaš bálvalusain  badjel dan meari mii dál lea sámelága giellanjuolggadusain.   Sámelága giellanjuolggadusat fertejit rievdaduvvot álbmotrievttalaš geatnegasvuođaid mielde mat Norgga stáhtas leat sámiid suktii álgoálbmogin.
· Sámi girkoráđđi áigu sihkkarastit ahte ásahuvvo unnimus mearri sámi sisdoallu sámi ipmilbálvalusain Norgga girkus.
· Sámi girkoráđđi áigu plánabarggus viidáseappot sihkkarastit deattuhit prinsihpa 

· Kultuvrralaš, gielalaš ja servotlaš eatnatvuođa birra. Dat variašuvdna mii sámi servodagas ja dain iešguđet sámi guovlluin lea, galgá vuhtiiváldojuvvot ja vuhttot praktihkalaš  bargguin. 
· Sámi girkoráđđi bivdá vuhtiiváldit sámi kultuvrra plánas, erenoamážit duoji.  
· Sámi girkoráđđi bivdá ovddasvástádusa juohkima Norgga girkus vuhtiiváldojuvvot ja dahkkot čielggasin iešguđetge dásiide go doaibmabijut galget čađahuvvot.  
· Sámi girkoráđđi bivdá ekonomiija sihkkarastit sierra plánas sámi girkoeallimii. 
SGR 20/09
Oskooahpahusplána – 1. geardde meannudeapmi
Čoahkkáigeassu 
Girkoráđđi lea čađahan gulaskuddama plánaárvalussii Norgga girkus. Gulaskuddanáigemearri lei cuoŋománu 20. beaivi. Oskooahpahusplána galgá loahpalaččat meannuduvvot Girkočoahkkimis 2009.
Plána lea olles Norgga girku bajimus plána. Danne lea dat guovddážis sámi oskooahpahusas ja sámi girkoeallimis obbalaččat.  Našuvnnalaš plána galgá maid vuhtiiváldit sámi eallindulkoma ja eallinbirgema, nugo Girkolága § 24:s daddjo: ”Kirkemøtet skal verne og fremme samisk kirkeliv.”
Sámi girkoráđđi lea dán gulaskuddancealkámušas erenoamážit geahččan bearrái váldá go plánasisdoallu vuhtii sámi oskooahpahusa dohkálaš vugiin, daid geatnegasvuođaid, láidestemiid suktii mat leat bajimus našuvnnalaš dásis, ja našuvnnalaš plánas girkus. Bajemus láidesteamit eaktudit dahkat sámi girkoeallima oainnusin ja sámi áššiid plánadási ektui. Lea erenoamáš dehálaš fievrredit viidáseappot sámi konfirmánttaid rievtti oažžut oahpahusa iežaset gillii ja oahpponeavvuid iežaset gillii, nugo dat daddjojuvvo Konfirmašunáiggi plánas jagis 1988. Dat riekti galgá guoskat buot ahkásaččaide gaskal 0-18 jagi, beroškeahttá gos sápmelaččat orrot dán riikkas. 
Mearrádus:  
Sámi girkoráđđi bivdá čuovvovaš mearkkašumiid váldit mielde Norgga girku oskooahpahusplána bargui: 

Oskooahpahusođastus mii mearriduvvui Stuoradikkis jagis 2003 lea dat ođastus Norgga girkus mii buoremusat lea vuhtiiváldán ja buktán oainnusin sámi beliid sihke geahččalanáigodagas ja Norgga girku oskooahpahusplána árvalusas. Dát ođastus Norgga girkus  lea álggahuvvon politihkalaččat mas girko-oahpahus- ja dutkankomitea evttohusas Stuoradikki evtt. S nr. 200 (2002-2003) leat addon láidesteamit vuhtiiváldit sámi beliid maid. Dát láidesteamit leat čahkkehan saji sámivuhtii ođastusas, sihke geahččalan- ja ovddidanáigodagas ja dasa mii boahtá.  
Guovddášgirkolaš orgánat fertejit sihkkarastit plánaid hábmena dainna lágiin ahte dan geavaheapmi searvegottiin sihkkarastá sámiide dássásaš rámmaid iežaset oskooahpahussii seammaládje go dat nubbe álbmot stáhtas.  

Sámi girkoráđđi lea ilus go Norgga girku oskooahpahusa  plánaárvalusas leat vuhtiiváldán sámi beliid buriin vugiin. Sámi girkoráđđi hálida maid ahte eanet bealit sámivuođas ovdanbuktojuvvojit čielgaseabbon ja biddjojuvvojit rámmii mii čilge álgoálbmotperspektiivva buorebut.  

Sámi girkoráđđi bivdá váldit mielde áššiid vuolábeale čuoggáin  plánabarggus viidáseappot:  

1. 

Siidu 3: 

Ovdasátni 

Čujuhit nuppi spáltii, dan oassái mii álgá ná: ”Norgga girku bargá čađat… Lasáhus maŋemus oassái mii loahpahuvvo ná: ” ...og planer for diakoni, kirkemusikk og kultur, gudstjenesteliv og samisk kirkeliv”. 
Ođđa teakstaevttohus: Dát mearkkaša ahte sámegiela geavaheapmi oskooahpahusas ii galgga heajosmahttojuvvot, muhto doalahuvvot vuoigatvuohtan buohkaide geat leat gásttašuvvon ja leat gaskal 0-18 jagi, nugo dat lei daddjon 1998`Konfirmašunáiggi plánas.

Čujuhuvvo 33. siidui: Oassái mas bajilčálan lea”Samisk trosopplæring” sirdojuvvo ovdalebbui 3. siidui, ja biddjojuvvo álgui maŋŋil ”lokalmenigheten”.  
Čilgehus:  
Dalle oažžu plána dakkár hámi mii heive bajimus riikkaidgaskasaš, álbmotrievttalaš eatnegasvuođaide mat addet láidestumiid dasa movt našuvdna plánadásis Norggas galgá bargat gažaldagaiguin mat gusket sámiide Norggas. Girku lea oassi das maid Vuođđolága 
§ 110 A mielde gohčodit ”stáhta eiseválddit”. Das celkojuvvo ahte lea stáhta eiseválddiid ovddasvástádus láhčit dili nu ahte sámi álbmot sáhttá sihkkarastit ja ovddidit iežas giela, kultuvrra ja servodateallima. Oskooahpahus lea guovddáš oassi immateriála kultuvrras. Girku lea, ILO-konvenšuvnna nr 169 ja ON` álgoálbmotjulggaštusa vuođul, bidjan Girkočoahkkimis mihtuid iežas sámi áššiid bargguide, nugo dás álggus čájehuvvo. 
Ođđa teakstaevttohus:   

1.

Muhtin oassi teavsttas sáhttá biddjot 3. siidui, ovdal maŋemus oasi, ja dan maŋŋil. ”Menighetens planer skal revideres med jevne mellomrom for å ivareta fornyelse og utvikling.” Eará osiid sáhttá bidjat sierra kapihttalin plána álgui. Dat ráhkada buriid 
eavttuid ođđa sámi oskooahpahusplánii doaibmat maiddái oktasaš bargun ja ahte dasa addojuvvo oktasaš našuvndaplána stáhtus: 

”Searvegottiin gos ásset sámit, lea sierra ovddasvástádus ođasmahttit iežaset maid dasa mii guoská sámi oskooahpahussii. Norgga stáhta lea vuođđuduvvon guovtti álbmoga territorijii, sámiid ja dáččaid. Vuođđolága § 11 A:s daddjo ahte stáhta eiseválddit leat geatnegahtton lágidit diliid nu ahte sámi álbmot sáhttá sihkkarastit ja ovddidit iežas giela, kultuvrra ja servodateallima. Stáhta eiseválddit leat dán oktavuođas sihke suohkandásis ja báikkálaš searvegottit, bismagotteráđit ja guovddášgirkolaš dásis”.

Čilgen: 
Skuvla lea bargan dákkár gažaldagaiguin gitta 1970-logus. 1987` minsttárplána lei vuosttaš oahppoplána Norggas mas lei sámegiella. Vuođđooahpahusas Norggas leat ásahuvvon guokte dássásaš plána: K 06 ja K 06 sámi.  Dat čuovvu daid  láidestemiid mat leat bajit našuvdnadásis go ođđa plánat, strategiijat ja sisdoalut hábmejuvvojit. Sámelágas leat muhtin mearrádusat mat galget vuhtiiváldit daid perspektiivvaid. Okta ovdamearka dasa lea ahte buot mánáin vuođđoskuvllas mat orrot suohkaniin mat leat Sámelága giellanjuolggadusaid hálddašanguovllus, lea vuoigatvuohta ja geatnegasvuohta oažžut skuvllas oahpahusa sámegielas ja sámegillii. Sii sáhttet válljet sámegiela 1. giellan dahje 2. giellan. Dat daddjo maid Oahpahuslágas. Suohkaniin mat leat olggobealde giellahálddašanguovllu lea buot mánáin oktagaslaš riekti oahpahussii sámegielas, dat mearkkaša ahte sis lea riekti oahppat sámegiela. Jus muhtin skuvllas  leat eanet go 10 máná geat hálidit sámegieloahpahusa, de galgá suohkan maid  addit sámegieloahpahusa 1. giellan, dat mearkkaša oahpahusa sámegillii. Oahpahuslágas daddjo maid ahte buot mánát dáčča skuvllas galget oahppat sámi kultuvrra, giela ja servodateallima birra, ja oahppoplánain K 06:s lea ge sámi sisdoallu buot fágain. Dát ovdamearkkat čájehit movt eiseválddit našuvnna dásis skuvllas leat vuhtiiváldán bajit láidestemiid ja Sámelága giellanjuolggadusaid. 

Oskooahpahus sámi mánáide ja nuoraide sáhttá vuođđuduvvot seamma vuođđojurdagiidda go oahpahus skuvllas dasa mii guoská sámi mánáid ja nuoraid riektái oažžut oahpahusa sámegielas ja sámegillii. Dat guoská buot sámi giellajoavkkuide, ja beroškeahttá das  leago mánná sámegielat vai ii. Skuvla lea dan rievtti čatnan árvvoštallamii ahte deavdá go mánná / nuorra, dahje váhnemat gáibádusaid dieđihit iežas Sámedikki jienastuslohkui. Dat sáhttá doaibmat vuohkin  organiseret oskooahpahusa sámiide Norgga girkus nai. Lea maid dárbbašlaš árvvoštallat goas galgá guovttegielat vugiid atnigoahtit sámegiella-bargguin oskooahpahusa oktavuođas”.  

2.

Rievdadanevttohus 3. kap. ”Buot stuorámus  – oskooahpahusa sisdoallu”:   

Bealit oskooahpahusa sisdoalus.

”Dat mearkkaša ahte sámi perspektiivvat maid galget oassin buot searvegottiid osko-oahpahusas. Sámiid eallindulkoma, kristtalašvuođa ja historjja birra galgá muitaluvvot dássásaš oassin oskooahpahusas. Nu sáhttá dan sisdoalu dovdat buot mánáid ja nuoraid eallindilálašvuođain, ja leat min oktasaš oassi. Dat addá maid sámiide vejolašvuođaid dan dovdát ja ásaha dan guovtti álbmogii eanet fátmmasteaddji ja dássásašvuođa girkus. Sámi sisdoallu galgá oassin das mii gohčoduvvo ” girku fievrreduvvon oskku”, vai sámiid eallindilli ja sámi kristtalaš osku maid  geavadis buktojuvvo oainnusin dássásaš oassin girku 
oskooahpahusas. ”Dat mearkkaša ahte mánát ja nuorat galget oskooahpahusas deaivvadit daid eanet guovddáš osiiguin ---“. 

Čilgen: 
Oskooahpahusa sisdoalu čilgehus geahččala doallat čoahkis eaŋkilolbmo eallindilálašvuođa, girku fievrredivvon oskku ja čalmmustuhttit kristtalaš oskku geavadis. 

3. 

Rievdadanevttohusat tekstii 13. siiddus; Áhčče min-rohkos ja rohkos.    

”Buot dáčča ja sámi mánát ja nuorat galget oahppat Áhčče min-rohkosa  iežaset eatnigillii. Buot mánát galget dovdat iešguđetlágan rohkosovdanbuktimiid, ja dovdat rohkosiid sihke dárogillii ja sámegielaide”.

4.

Rievdadanevttohusat tekstii 4. kap. OSKOOAHPAHUSA BAJÁSHUKSEN 

Geahča maŋemus oasi vuosttaš spálttas 15. siiddus: 

”Oskooahpahusa bokte galget sihke dáčča ja sámi mánát ja nuorat / mánát og nuorat geain lea sámi gullevašvuohta oažžut doarjaga iežaset etnalaš ovdáneapmái ja identitehtaháldda-šeapmái. Sámi mánáin ja nuorain geain lea máŋggaetnalaš duogáš sáhttet sierra hástalusaid deaividit jus servodaga norpmat leat monoetnalaččat ja monokultuvrralaččat. Searvegottit main sámi mánát ja nuorat, dahje mánát ja nuorat geain lea sámi duogáš oasálastejit searve-gotti oskooahpahusas, galget bargat vuhtiiváldit máná ja nuora dárbbu ja rievtti oažžut buori identitehtaovdáneami. Sámi mánáin ja nuorain lea riekti oažžut sámi oskooahpahusa beroškeahttá gos sii orrot riikkas. Sámi guovlluin galget searvegottit erenoamážit dan vuhtiiváldit. Buot searvegottit galget fátmmasteaddji ja heivehuvvon oskooahpahusa bokte addit sámi mánáide ja nuoraide, ja mánáide ja nuoraide geain lea sámi gullevašvuohta, vejolašvuođa dovdát iežaset sápmelažžan, ja ovdánit oskkus sámi girkoeallin ja sámi oskooahpahus plánaid vuođul.” Soames searvegottiin lea álbmotčoahkádus nu ahte lea lunddolaš -----. 

5. 

Konfirmašunáigi, lasáhus. 

Čujuhit 5. kap., bajilčállagii ”Konfirmašunáiggi rámmat”. Vuosttaš oasis maŋŋil maŋemus cealkaga mii loahpahuvvo dáinna: ... ja galgá 60 diimmu viidosaš. Ođđa teakstaevttohus: 
”Sámi konfirmánttain geat hupmet, lohket ja čállet sámegiela lea riekti oažžut oahpahusa ja materiálaid iežaset gillii. Dat berre leat dohkkehuvvon prinsihppa konfirmašunbargguin Norgga girku oskooahpahusas, beroškeahttá gos riikkas  konfirmánttat ožžot iežaset konfirmántaoahpahusa.”
6. 

Rievdadanevttohusat, siidu 27: Olles kapihttal: Fágarasttideaddji ovttasbargu.   

sirdojuvvo 15. siidui.  

Čilgen: 
Dat heive buorebut dakko, danne go das lea sáhka oskooahpahusa bajáshuksemis. Bajilčállaga heive bidjat maŋŋelii. Systemáhtalaččat ja ovttastuhtti. Galgá deattuhuvvot ahte 
oskooahpahus lea buot searvegotti bargiid ovddasvástádus. Dat galgá oktasaš ovddasvástádus searvegoddái mii lea fágarasttideaddji.   

7. 

Siidu 30: Eválueren ja viidásetovdáneapmi. Váldit mielde Sámi girkoeallinplána.
SGR 21/09
Sámi girkobeaivvit – oktasašbarggut viidáseapppot –ságastallanášši 
Čoahkkáigeassu 

Sámi girkobeaivvit leat oktasaš sámi girkolaš doalut mat lágiduvvojit Sámis – Sábme – Saepmie.  

Ulbmil lea lágidit jahkásaš oktasašgirkolaš čoahkkima gaskal Norgga girku Sámi girkoráđi, Ruoŧa girku Sámi Ráđi, Lutherlaš girku Oulu stifta, Suomas ja Sámedikki girkolaš ovddasteddjiin Suomas.  

Sámi girkoráđđi Norggas oaivvilda sámi girkobeivviid leat mávssolaš arenan ovddidit sámi girkoeallima oktasaš bargguid. Ráđi deháleamos ovttasbargosuorggit leat  ipmilbálvalus, mánát ja nuorat, gelbbolašvuođahuksen ja materiálaovdánahttin.  

Ságastallanvuođđu: 

Sámi girkoráđđi hálida čalmmustuhttit vejolašvuođaid mat sámi girkobeivviid olis leat ovttasbargat oktasaš áššiiguin Norgga Sámi girkoráđis, Ruoŧa girku Sámi girkoráđis, Uleåborg stiftas Lutherlaš girkus Suomas ovttas Suoma Sámedikki girkolaš ovddasteddjiin. Ovdamearkkat ovttasbargosurggiin leat:


- Ipmilbálvalus 


- Mánáid- ja nuoraidbarggut 


- Oktasaš gelbbolašvuođahuksen


- Materiála

Ovttasbargosuorggit ovddiduvvojit oktasaščoahkkimis maŋŋil Sámi girkobeivviid 2009.  

Čuovvovaš gažaldagaid birra ságastallojuvvui: 
Áššit mat leat relevánta ovddidit oktasaščoahkkimis ovdal Sámi girkobeivviid Anáris: 

· Čoahkkin galgá mearridit goas boahtte Sámi girkobeaivvit fas galget lágiduvvot. 
· Ságastallat ja mearridit prinsihppa gosa doalut galget biddjot, ja makkár geográfalaš guovllut leat áigeguovdilat ja man galle jagi galget ain gollat doaluid gaskka; galget go 3 vai 4 jagi?   
· Boahtte háve hálida Norga lágidit dáid doaluid: Gos galggašii daid doaluid lágidit, ja man galle jagi dárbbašit mii dan ráhkkaneapmái? 
· Movt sihkkarastit olggobeale ruhtadeami, omd EO:s
· Barggut mat doaimmahuvvojit lágidemiid gaskkas ja maiguin lea vejolaš girkobeivviid gaskkas bargat, vai Sámi girkobeaivvit sáhttet loktet sámi girkoeallima ja ahte juoga dáhpáhuvvá čoahkkimiid gaskkas. 
Konklušuvdna: 
4 jagi lea heivvolaš gaska ovdal boahtte Sámi girkobeaivvit fas lágiduvvojit, ja lea dárbu gávnnadit oktasaš ságastallamiidda boahtte Sámi girkobeivviid lágideami birra. Ságastallamat oktasaš ruhtadeami birra fertejit álggahuvvot, ja juohke guoskevaš riika berre bargat eanet 
dábuhit ruhtadeami sámi girkobeivviide. Boahtte Sami girkobeivviid báikki válljemis berre vuhtiiváldit máttasámi guovllu oainnusindahkama.


Mearrádus:  

Sámi girkoráđđi lea ságastallan ášši ja váldá čoahkkima mearkkašumiid mielde 
bargguin viidáseappot.
SGR 22/09
Gulaskuddanvástádus – Ipmilbálvalusođastus
Čoahkkáigeassu 

Sámi girkoráđđi lea ilus go ipmilbálvalusođastusa olis leat váldon mielde sálmmat sámegillii Norgga girku ođđa sálbmagirjái, ja go gástaliturgiija ja muhtin ovddasrohkosoasit leat jorgaluvvon davvisámegillii. Dat leat mávssolaš lávkkit addit oasi sálbmalávlumis lullisámegillii, julevsámegillii ja davvisámegillii fálaldahkan. Dasalassin sáhttá gásta doaimmahuvvot davvisámegillii ipmilbálvalusođastusa rámmas. 

Seammás lea sámi girkoeallimii mávssolaš doalahit liturgiijaid mat gávdnojit juo sámegillii vejolašvuohtan maiddái ipmilbálvalusođastusa maŋŋil. 
Mearrádus:  

Sámi girkoráđđi lea duhtavaš go sálmmat sámegillii lea válljejuvvon iešguđetge 
giellaguovlluin. Dat mielddisbuktá ahte guovddášsálmmat sámi birrasiin ožžot saji 
Norgga girku ođđa sálbmagirjjis.     

1. Sámi girkoráđđi bivdá Girkoráđi sáddet Ipmilbálvalusođastusa gástaliturgiija dárogiel ja davvisámegiel veršuvnna ja jorgaluvvon ovddasrohkososiid gulaskuddamii proavássuohkaniidda davvisámi giellahálddašanguovllus.                                                                                     
2. SGR bivdá ahte 1920- ja 1977-liturgiijaid mat ain leat anus muhtin searvegottiin, sáhttet jotkojuvvot geavahuvvot molssaeaktu liturgiijan searvegottiin mat dan hálidit maiddái maŋŋil go ipmilbálvalusođastus lea sisafievrreduvvon. 

3. SGR bivdá ovddidit ášši ipmilbálvalusođastusa gulaskuddama birra čakčamánu čoahkkimis. 

SGR 23/09
Álbmotválljejuvvon olbmuid bargoeavttut  
Čoahkkáigeassu 
Válljejuvvon olbmuid bargoeavttut ságastallojuvvoje GR čoahkkimis Moldes 11.-12.09.08, GR áššis 51/08. 
Mearrádus sáddejuvvui Kultur- ja girodepartementii (KGD) 30.10.08. Departemeanta lea sádden vástádusa reivves 23.02.09. Reive čuovvu mielddusin. Departementta mielas berre ruđalaš rámmaeavttuid buorideapmi guovddášgirkolaš ráđđelahtuide árvvoštallat čađahit čoahkkinmávssu dahje fást jahkásaš bálkan, ja iige gokčat massojuvvon bargodietnasa lassin stáhta dábálaš máksomeriid mielde.    

Ášši ovddiduvvo ođđasit meannudeapmái ja das árvaluvvo fásta čoahkkinmáksu. 


Mearrádus:

1. Sámi girkoráđđi evttoha máksit fásta mávssu Jođiheddjiide dan golmma ráđis, 
kr 75 000,- Girkoráđi jođiheaddjái ja kr 50 000,- goappáge jođiheaddjái Sámi girkoráđis ja Girkuidgaskasaš ráđis.  
2. Dasalassin máksojuvvo kr 4.500 čoahkkinmáksu juohke čoahkkimis juohke Girkoráđi miellahttui ja kr 3.000 juohke čoahkkimis juohke GGR`/SGR` miellahttui. Čoahkkinmáksu galgá leat 6 % jođiheaddji mávssus.

3. Dat máksomearit galget eváluerejuvvot ja jus lea dárbu, rievdaduvvot 2 jagi siste.                                                

4.  Buot eará lávdegottiin doalahuvvo dálá máksoortnet mii lea ahte mátkegolut ja orrungolut máksojuvvojit sisasáddejuvvon mátkerehkega vuođul. 


5. Ođđa máksomeriid fápmuiduhttin vurdojuvvo dahkkot nu fargga go Kultur- ja girkodepartemeanta lea dohkkehan ortnega ja addán dárbbašlaš lassijuolludemiid.

SGR 24/09
Sámi girkoráđi váldočálli virgádeapmi – U.off. § 25                                                                                         
Ášši ii leat almmolaš.
SGR 25/09
Elektuvrraid nammadeapmi válljemiidd – vuođđojurdda
Čoahkkáigeassu 
Sámi áirasat dan golmma davimus bismagotteráđiide válljejuvvojit elektuvrraid bokte. Sámi girkoráđđi hálida oažžut stuorát geográfalaš biđgejumi elektuvrraid válljemis. Ráđđi bivdá ráhkadit bajilgova dán mannolagas gitta elektuvrraid nammadeapmái. Dat addá dehálaš duogášmateriála eválueret elektuvrraid válljema ortnegis.

Mearrádus: 
1. Sámi girkoráđđi bivdá ovddit válgga elektuvrrain jearrat elektuvran boahtte bismagotteválgii. Jus sii eai sáhte searvat, de jerrojuvvojit earát.   

2. Sámi girkoráđđi oaivvilda ahte elektuvrraid geográfalaš bieđggusvuohta lea sávahahtti ja evttoha čuovvovaš juohkima go sámi ovddasteaddji galgá válljejuvvot Nidarosa bismagotteráđđái, Lulli-Hålogalándda bismagotteráđđái ja Davvi-Hålogalándda bismagotteráđđái. 

a. Lullisámi giellaguovllus bargojuvvo oažžut čuovvovaš guovlluid ovddastuvvot 

   5 elektuvrra gaskkas: 

· Davit Nidaros bismagoddi

· Gaska Nidaros bismagoddi

· Lulit Nidaros bismagoddi

· Hamar bismagoddi

· lullisámi guovlu Lulli-Hålogalándda bismagottis

b. Julevsámi guovllus bargojuvvo oažžut čuovvovaš guovlluid ovddastuvvot 

    10 elektuvrra gaskkas: 


- Bállát 


- Divttasvuotna 


- Hápmir 


- Båddådjå


- Fuoisku


- Báidár


- Muoffie


c. 
Davvisámi giellaguovllus bargojuvvo oažžut čuovvovaš guovlluid ovddastuvvot dan 
10 elektuvrra gaskkas. Ii oktage guovlu berre ovddastuvvot eanet go 2:in elektuvrrain: 

· Nuorta-Finnmárku 

· Sis-Finnmárku 

· Oarje-Finnmárku 

· Davvi-Romsa 

· Romsa

· Gaska-Romsa / Lulli-Romsa 

· Davvisámi guovlu Lulli-Hålogalándda bismagottis 

3. Elektuvrraid nammadeamis berre sohkabeali dássášvuohta 

4. Ráđđi bivdá buktit bajilgova elektuvrraid nammadeami áššemeannudeamis jus elektuvrraid lohku ferte unniduvvot álgologu suktii.   
SGR 26/09
Muđui – Sámegiela riektesuodjalus Norgga girkus 
Mearrádus: 
Sámi girkoráđi cealkámuš sámegiela riektesuodjalusa birra Norgga girkus galgá sáddejuvvot čuovvovaš orgánaide: Sámediggi, Stuoradiggi, KGD ja BJS  departementtaide, Girkoráđđi, Bismagotteráđit ja Bismačoahkkin. Cealkámuš lea čállojuvvon čoahkkingirjái. 

Cealkámuš: 

”Sámegiela riektesuodjalus Norgga girkus”.
Sámi girkoráđđi dovddaha fuolastumiin ahte maŋŋil go Kultur- ja girkodepartementa dán giđa lea addán iežas čilgehusa sámegiela riektesuodjalusa birra Norgga girkus (gč KGD reivve 10.03.2009 Davvi-Hålogalándda bismii). Departementta čilgehusa mielde lea sámegiella dál vuosttaš geardde jagi 1848 rájes almmá makkárge  riektesuodjalusa haga searvegotti oktasaš ipmilbálvaluslanjas Norgga girkus. Dat ii čuovo Sámi girkoráđi mielas daid geatnegasvuođaid mat Norgga stáhtas leat sámiide álgoálbmogin vuođđolága § 110 a ja álbmotrievtti njuolgga-dusaid mielde, ja ráđđi bivdá álggahit barggu heivehit sámelága giellanjuolggadusaid eanet daid geatnegasvuođaid mielde. 

Norgga girku lea ráhkadeamin našuvnnalaš plána sámi girkoeallimii Norgga girkus (Sámi girkoeallinplána) mas girku áimmahuššan davvisámi, julevsámi ja lullisámi gielain, ja sámi 
kultuvra buot eatnatvuođain galgá meannuduvvot prinsihppalaš ja bajitdási perspektiivvaid vuođul. 
Sámi girkoeallinplána barggus lea leamaš dehálaš čielggadit makkár riektesuodjalus sámegielas lea Norgga girkus dál, ja makkár juridihkalaš geatnegasvuođat Norgga girkus leat daid mielde. Dan oktavuođas lea sihke Sámi girkoráđđi, Lulli-Hålogalándda bisma ja Davvi-Hålogalándda bisma bivdán Kultur- ja girkodepartementta čielggadit maid sámelága giellanjuolggadusat mearkkašit Norgga girku ektui, ja makkár stáhtus lea gonagaslaš resolušuvnnas guovvamánu 24. beaivvi 1848 ja dasa guoskevaš čállosiin jagis 1872. Maŋemus namuhuvvon mearrádusaid mielde lea báhpain gitta dán radjái leamaš geatnegasvuohta oahppat sámegiela sierra mearriduvvon báhppasuohkaniin, ja atnit sámegiela ipmilbálvalusain dain báhppasuohkaniin. 

Kultur- ja girkodepartementta čielggada reivvestis 10.03.2009 Davvi-Hålogalándda bismii dáid gažaldagaid birra. Čielggadeamis daddjo vuosttažettiin ahte gonagaslaš resolušuvdna guovvamánu 24. beaivi 1848 ja dasa guoskevaš čállosat eai leat šat fámus Norgga girkus. Ja nubbin ahte sámelága mielde ii čuovo riekti oažžut searvegottiid oktasašdoaimmaid girkolanjas sámegillii ipmilbálvalusain ja girkolaš bálvalusain.  

Dán čielggadeapmi čájeha čielgasit ahte láhkaaddi ii leat doarvái vuhtiiváldán girkolaš bálvalusaid sierranasvuođa dalle go sámelága giellanjuolggadusat ráhkaduvvojedje. 

Giellanjuolggadusain vuhtto dušše almmolaš hálddašeapmi adnon čalmmis, ja dasto  bálvalusat mat leat sierra juohkehažžii nugo eanas almmolaš ásahusain lea. 

Girkolaš bálvalusaid iešvuođat leat ovddemustá oktasašdoaimmat mat gullet searvegotti searvevuhtii. Go vuoigatvuohta oažžut gástta ja eahkedismállásiid sámelága mielde eaktuda ahte dát girkolaš bálvalusat doaimmahuvvojit sierra lanjas de manná dat álggu rajes juo dáid doaimmaid, mat leat searvevuođadoaimmat, iešvuođaid vuostá. Dat mearkkaša ahte sámeláhka duvdá girkolaš bálvalusaid sámegillii priváhta doaibman, ja sámegielagiidda ii addojuvvo seamma riekti oasálastit girku kollektiivvalaš oktasašdoaimmain iežaset gillii. Dat lea Sámi girkoráđi oainnu mielde duođalaš, ja ii čuovo daid bajitdási geatnegasvuođaid mat stáhta eiseválddiin ja Norgga girkus, mii lea stáhta girku, leat. 

Sámi girkoráđđi bivdá danne Stuoradikki, Ráđđehusa ja Sámedikki álggahit barggu nannet dán oasi sámelága vai láhka sáhttá doarvái ovttastahttojuvvot daiguin bajidási ládestemiiguin ja geatnegasvuođaiguin mat stáhta eiseválddiin leat ja Norgga girkus, mii leat stáhtagirku vuođđolága § 110 a ja álbmotrievtti mielde. Sámi girkoráđđi oaivvilda ahte dát lea našuvnnagirkolaš ášši, ja bivdá Girkoráđi ovttas Sámi girkoráđiin čuovvolit ášši. 

SGR

